
Namminersorlutik Oqartussat upalungaarsimanermut inatsisip Kalaallit Nunaannut 

atuuttussanngortinneqarnera pillugu kunngikkormiut peqqussutaannut akuersinissaat pillugu 

Inatsisartut aalajangiiffigisassaattut siunnersuut 

(Pinngortitamut, Avatangiisinut Nukissiuuteqarnermullu Naalakkersuisoq) 

 

 

Saqqummiussineq 

(Pinngortitamut, Avatangiisinut Nukissiuuteqarnermullu Naalakkersuisoq) 

 

 

Siullermeerneqarnera 

Nuannaarutigeqalugu aalajangiiffigisassatut siunnersuut manna Naalakkersuisut sinnerlugit 

saqqummiuppara. 

 

Siunnersuut ingerlatsivinni tiguneqarsimanngitsuni danskit oqartussaasuisa immikkoortunut 

akisussaaffeqarfigisaannut tunngasuuvoq. Tassani annertuumik ajutoortoqartillugu 

ajunaarnersuaqartillugulu innuttaasut illersorneqarnerisa pitsaanerulernissaa siunertarineqarpoq.  

 

Oqartussaasut immikkoortunut akisussaaffeqarnerminni, annertuumik ajutoortoqartillugu 

ajunaarnersuaqartillugulu innuttaasuni suliat ingerlaannarnissaannut ingerlateqqinnissaannullu 

pilersaarusiortussaapput. Pilersaarusiorneq taanna innuttaasut isumannaassusaannut 

pingaaruteqartorujussuuvoq, taamaattumillu isumagineqarnerata torersumik tunngaveqarnissaa 

qulakkeertariaqarparput. 

 

Immikkoortunut tiguneqarsimasunut akisussaaffeqarneq Kalaallit Nunaanni annaassiniarnissamut 

upalungaarsimaneq pillugu inatsisip allanngortinneqarnissaanik Inatsisartut Inatsisaanni nr. 14-imi, 3. 

December 2012-imeersumi aalajangersarneqarpoq. 

Suliassaqarfinni suli tiguneqarsimanngitsuni immikkoortunut akisussaaffeqarnermut danskit 

upalungaarsimanermut inatsisaannik allannguinissaq utaqqineqarsimavoq. Allannguineq taanna 

naammassineqareerpoq, taamaattumillu danskit upalungaarsimanermut inatsisaata ilaanik 

attuumassuteqartunik Kalaallit Nunaannut atuuttussanngortitsisoqarsinnaalerpoq. 

 

Siunnersuummut tassunga akuersinikkut, immikkoortunut akisussaaffik kalaallinit danskinilluunniit 

tigummineqaraluarpat, assigiimmik pilersaarusiortoqarsinnaalernissaa qulakkeerneqassaaq. 

 

Taamatut oqaaseqarluta Naalakkersuisunit immikkoortoq Inatsisartunut suliassanngorlugu 

tunniupparput. 


